Rhagair
Mae yna nifer fach o ffactorau pwysig dros ben sy’n cynorthwyo eglwysi i fod yn ffynonellau gweithgar a chyffrous o Newyddion Da Duw.

Yn Esgobaeth Llanelwy, rydym wedi bod yn gweithio’n galed mewn sawl ffordd i feithrin yr arferion gorau mewn cenhadu, gweinidogaethu a chroesawu.  Mae’r rheini wedi cynnwys defnyddio arbenigedd pobl sy’n gweithio dramor neu mewn meysydd megis twristiaeth ac ymwybyddiaeth ynghylch anabledd, a hefyd Activ8 – menter i’n calonogi a’n cynorthwyo i dyfu a ffynnu fel pobl Dduw (dyma’n hadnodd arbennig ni yn yr esgobaeth).

Mewn cyfarfod o Gorff Llywodraethol yr Eglwys yng Nghymru’n ddiweddar, fe grynhodd y Parchedig John Leach o Esgobaeth Mynwy y pum blaenoriaeth sy’n fwyaf allweddol ar gyfer twf eglwys:

· Tyfu arweinwyr sydd yn “ifanc eu hysbryd” 
· Bod â gweledigaeth fawr
· Gwneud pethau newydd
· Cymryd risg
· Rhannu gweinidogaeth
Mae’r rhaglen y ceir amlinelliad ohoni yn y pecyn hwn yn disgrifio ffordd gadarnhaol ymlaen ar gyfer unrhyw blwyf neu eglwys sydd o ddifrif am dyfu ac am fuddsoddi mewn cenhadu.  Mae’r broses o’i datblygu a’r syniadau mae’n eu cynnig yn adleisio’n gryf y bum elfen allweddol a nodir uchod.

Fe welwn yma ymateb i’r her i genhadu sy’n seiliedig yn yr Ysgrythur, ymateb sy’n ein galluogi i ddod â’n rhoi a’n haddoli ynghyd.  Amcan y cyfan yw ein gwneud yn ddisgyblion mwy ymroddedig sydd yn ymateb yn fwy effeithiol i’r alwad i fod yn dystion gweithredol i gariad Duw.

Gall yr her i “dalu cyfran y plwyf” fod yn ysgogiad i ddefnyddio’r adnodd hwn, ond mae iddo ddiben llawer ehangach yng nghyd-destun cyflawnder ein hymateb i Dduw ac i’n gilydd.  Mae rhai pethau a ddywedais ar gyfer yr Adolygiad Clerigwyr yr un mor wir ar gyfer bywyd pob plwyf a Chyngor Plwyfol Eglwysig:
· Heb gyffesu nid oes cymodi 
· Heb gyfri’n bendithion nid oes diolchgarwch 
· Heb gydnabod cyflawniad nid oes dathliad 
· Heb ymwybyddiaeth o botensial nid oes gobaith 
· Heb obaith nid oes awch i dyfu 

· Heb awch i dyfu bydd y gorffennol yn mygu’r dyfodol.

(o’r Eglwys Fethodistaidd Unedig yn UDA)

Rwy’n diolch o waelod calon i’r tîm sydd wedi gweithio mor galed i gynhyrchu’r pecyn hwn ac mae’n bleser gennyf ei gymeradwyo at eich defnydd.
+John Davies, Esgob Llanelwy 

